КОМИ РЕСПУБЛИКАСА ВЕСЬКӦДЛАН КОТЫРЛӦН
Ш У Ӧ М
Коми Республика мутасын ӧтув ва нуӧдан тэчас пыр ортсӧ ва лэдзӧм бӧрся экология боксянь дінмуын канму дӧзьӧр збыльмӧдан пӧрадок йылысь

«Канму контроль (дӧзьӧр) да муниципальнӧй контроль нуӧдігӧн юридическӧй кывкутысьяслысь да асшӧр уджалысьяслысь инӧд дорйӧм йылысь» Федеральнӧй оланпас, «Ваӧн могмӧдӧм да ва нуӧдӧм йылысь» Федеральнӧй оланпаслӧн 5 статьяса 1 юкӧнлӧн 103 пункт серти Коми Республикаса Веськӧдлан котыр шуис:

1. Вынсьӧдны Коми Республика мутасын ӧтув ва нуӧдан тэчас пыр ортсӧ ва лэдзӧм бӧрся экология боксянь дінмуын канму дӧзьӧр збыльмӧдан пӧрадок содтӧдын индӧм серти.

2. Тайӧ шуӧм олӧмӧ пӧртӧм бӧрся видзӧдны Коми Республикалӧн Веськӧдлан котырса Веськӧдлысьӧс вежысьлы, коді кывкутана могъяс юклӧм серти ладмӧдӧ Коми Республикаса олӧмӧ пӧртысь власьт органъяслысь уджсӧ Коми Республикаын гӧгӧртас видзан да экология видзчысянлун юкӧнын ӧтувъя канму политика олӧмӧ пӧртігӧн.

3. Тайӧ шуӧмыс вынсялӧ сійӧс официальнӧя йӧзӧдан лунсянь дас лун кольӧм мысти.

Коми Республикалӧн

Веськӧдлан котырса Веськӧдлысь




        В. Тукмаков

Сыктывкар

2016 вося урасьӧм тӧлысь 2 лун

38 №

ВЫНСЬӦДӦМА

Коми Республикаса Веськӧдлан котырлӧн

2016 во урасьӧм тӧлысь 2 лунся 38 №-а шуӧмӧн

(содтӧд)

Коми Республика мутасын ӧтув ва нуӧдан тэчас пыр ортсӧ ва лэдзӧм бӧрся экология боксянь дінмуын канму дӧзьӧр збыльмӧдан
ПӦРАДОК
1. Тайӧ Пӧрадокыс урчитӧ Коми Республика мутасын ӧтув ва нуӧдан тэчас пыр ортсӧ ва лэдзӧм бӧрся экология боксянь дінмуын канму дӧзьӧр котыртӧм да збыльмӧдӧм (водзӧ – дінмуын канму дӧзьӧр).
2. Дінмуын канму дӧзьӧр збыльмӧдӧ Коми Республикаса вӧр-ва озырлун да гӧгӧртас видзан министерство да сылӧн мутас органъяс (водзӧ – дӧзьӧр нуӧдан орган) ӧтув ва нуӧдан тэчас объектъяс вылын.

3. Дінмуын канму дӧзьӧрлӧн дӧзьӧританторйӧн лоӧ Коми Республика мутасын канму власьт органъясӧн, меставывса асвеськӧдлан органъясӧн, юридическӧй кывкутысьясӧн, налӧн юрнуӧдысьясӧн да мукӧд чина йӧзӧн, асшӧр уджалысьясӧн, найӧс уполномочитӧм петкӧдлысьясӧн (водзӧ лӧсялӧмӧн – юридическӧй кывкутысьяс, асшӧр уджалысьяс) да гражданаӧн корӧмъясӧ кутчысьӧм, кутшӧмъясӧс урчитӧма Россия Федерацияса войтыркостса сёрнитчӧмъяс, «Ваӧн могмӧдӧм да ва нуӧдӧм йылысь» Федеральнӧй оланпас, ӧтув ва нуӧдан тэчас пыр ортсӧ ва лэдзигӧн гӧгӧртас видзан юкӧнын мукӧд федеральнӧй оланпас да на серти примитан Россия Федерацияса мукӧд нормативнӧй инӧда акт, оланпас да Коми Республикаса мукӧд нормативнӧй инӧда акт серти (водзӧ – быть колана корӧмъяс).
4. Дінмуын канму дӧзьӧр збыльмӧдӧны сы могысь, медым ӧлӧдны, эрдӧдны да дугӧдны канму власьт органъясӧн, меставывса асвеськӧдлан органъясӧн, юридическӧй кывкутысьясӧн, асшӧр уджалысьясӧн, гражданаӧн быть колана корӧмъяс серти торкалӧмъяссӧ индӧм йӧз серти прӧверкаяс котыртӧмӧн да нуӧдӧмӧн, Россия Федерацияса оланпастэчасӧн урчитӧм эрдӧдӧм торкалӧмъяс дугӧдӧм да (либӧ) бырӧдӧм серти мераяс примитӧмӧн да быть колана корӧмъяс збыльмӧдӧм бӧрся дугдывтӧг видзӧдӧмӧн, индӧм йӧзӧн ассьыныс удж нуӧдігӧн быть колана корӧмъяс збыльмӧдан серпас анализируйтӧмӧн да водзӧ вылӧ артыштӧмӧн.
5. Юридическӧй кывкутысьяс, асшӧр уджалысьяс серти, кодъяс ӧтув уджалӧны индӧм йӧзкӧд, прӧверкаяс нуӧдӧ дӧзьӧр нуӧдан орган компетенцияын «Канму контроль (дӧзьӧр) да муниципальнӧй контроль нуӧдігӧн юридическӧй кывкутысьяслысь да асшӧр уджалысьяслысь инӧдъяс дорйӧм йылысь» Федеральнӧй оланпас серти.

6. Граждана серти дінмуын канму дӧзьӧр збыльмӧдсьӧ планысь ӧтдор прӧверкаяс котыртӧмӧн да нуӧдӧмӧн. 

Граждана серти планысь ӧтдор прӧверка нуӧдӧм вылӧ помкаясыс сыын, мый:

1) кольӧ гражданинӧн быть колана корӧмъяс серти эрдӧдӧм торкалӧмсӧ бырӧдӧм йылысь водзынджык сетӧм предписание збыльмӧдан кадколастыс;

2) дӧзьӧр нуӧдан органӧ воӧны гражданасянь шыӧдчӧмъяс да корӧмъяс, та лыдын асшӧр уджалысьяссянь, юридическӧй кывкутысьяссянь, канму власьт органъяссянь, меставывса асвеськӧдлан органъяссянь, йӧзӧс юӧртан средствоясысь юӧр татшӧмторъяс йылысь:

а) гражданалӧн олӧмлы, дзоньвидзалунлы лёктор, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы) лёктор, канмулӧн безопасносьтлы лёктор вӧчан грӧз, а сідзжӧ природнӧй да техногеннӧй сяма виччысьтӧмторъяс грӧз артмӧм;

б) гражданалӧн олӧмлы, дзоньвидзалунлы лёктор, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы) лёктор, канмулӧн безопасносьтлы лёктор вӧчӧм, а сідзжӧ природнӧй да техногеннӧй сяма виччысьтӧмторъяс артмӧм;

3) дӧзьӧр нуӧдан органса юрнуӧдысьлӧн тшӧктӧд, кутшӧмӧс йӧзӧдӧма Россия Федерацияса Президентлӧн, Россия Федерацияса Веськӧдлан котырлӧн тшӧктӧмъяс серти да прокуратура органъясӧ воӧм материалъяс да шыӧдчӧмъяс серти оланпасъяс олӧмӧ пӧртӧм бӧрся дӧзьӧр серти планысь ӧтдор прӧверка нуӧдӧм йылысь прокурорлӧн корӧм подув вылын.
7. Прӧверкаяс дырйи нуӧдӧны татшӧм мероприятиеяс:
1) юридическӧй кывкутысьяслӧн, асшӧр уджалысьяслӧн документъясысь тӧдмӧгъяс прӧверитӧм, кутшӧмъяс урчитӧны налысь котыртан-инӧда форма, инӧдъяс да кывкутана могъяс, а сідзжӧ документъяс прӧверитӧм, кутшӧмъясӧн вӧдитчӧны юридическӧй кывкутысьлысь, асшӧр уджалысьлысь, гражданинлысь удж збыльмӧдігӧн да кутшӧмъяс йитчӧмаӧсь быть колана корӧмъяссӧ наӧн збыльмӧдӧмкӧд;

2) юридическӧй кывкутысьясӧн, асшӧр уджалысьясӧн, гражданаӧн удж нуӧдігӧн вӧдитчан ӧтув ва нуӧдан тэчас объектъяслысь состояниесӧ да быть колана корӧмъяс збыльмӧдӧм серти наӧн примитан мераяс прӧверитӧм;

3) ӧтув ва нуӧдан тэчасӧн примитан ортсӧ лэдзан ваысь пробаяс босьтӧм (медым туявны (видлавны), мый сэтчӧ пырӧ да мыйӧн сійӧ торъялӧ);

4) быть колана корӧмъяс да (либӧ) корӧмъяс лёктор вӧчӧмӧн эрдӧдӧм торкалӧм серти помкаа-кывкӧртӧда йитӧд урчитӧм вылӧ веськӧдӧм экспертизаяс да туялӧмъяс нуӧдӧм;

5) прӧверка серти бӧртасъяс оформитӧм, та лыдын прӧверитан акт лӧсьӧдӧм да эрдӧдӧм торкалӧмъяслысь бӧртасъяс дугӧдӧм да (либӧ) бырӧдӧм серти Россия Федерацияса оланпастэчасӧн да Коми Республикаса оланпастэчасӧн урчитӧм мераяс примитӧм.

8. Юридическӧй кывкутысьяс, асшӧр уджалысьяс серти прӧверкаяс котыртігӧн да нуӧдігӧн дӧзьӧр нуӧдан органлӧн административнӧй процедураяс да административнӧй вӧчӧмторъяс серти кадколастъясыс, сьӧрсьӧн-бӧрсьӧн мунанногыс, пӧрадокыс урчитсьӧны дінмуын канму дӧзьӧр збыльмӧдан административнӧй уджаланартӧн, кутшӧмӧс лӧсьӧдӧ да вынсьӧдӧ урчитӧм пӧрадок серти Вӧр-ва озырлун да гӧгӧртас видзан министерство (водзӧ – Министерство) «Канму контроль (дӧзьӧр) да муниципальнӧй контроль нуӧдігӧн юридическӧй кывкутысьяслысь да асшӧр уджалысьяслысь инӧдъяс дорйӧм йылысь» Федеральнӧй оланпаслысь положениеяс тӧд вылын кутӧмӧн.

Граждана серти планысь ӧтдор прӧверкаяс котыртігӧн да нуӧдігӧн дӧзьӧр нуӧдысь органлӧн административнӧй процедураяс да административнӧй вӧчӧмторъяс серти кадколастъясыс, сьӧрсьӧн-бӧрсьӧн мунанногыс, пӧрадокыс урчитсьӧны дінмуын канму дӧзьӧр збыльмӧдан административнӧй уджаланартӧн, кутшӧмӧс лӧсьӧдӧ да вынсьӧдӧ урчитӧм пӧрадок серти Министерство тайӧ Пӧрадоклысь положениеяс тӧд вылын кутӧмӧн.

9. Быть колана корӧмъяс збыльмӧдӧм бӧрся дугдывтӧг видзӧдӧмсӧ котыртӧм да нуӧдӧм, быть колана корӧмъяс збыльмӧдан серпас анализируйтӧм да водзӧ вылӧ артыштӧм збыльмӧдсьӧ прӧверкаяслӧн бӧртасъяс серти быть колана корӧмъяс збыльмӧдан серпас йылысь босьтӧм тӧдмӧгъяс чукӧртӧмӧн, статистическӧя видлалӧмӧн да ӧтвывтӧмӧн.
10.  Прӧверкаяслӧн бӧртасъяс серти быть колана корӧмъяс збыльмӧдан серпас йылысь босьтӧм тӧдмӧгъяс чукӧртӧм да статистическӧя видлалӧм збыльмӧдӧны вынсьӧдӧм федеральнӧй статистическӧй видзӧдан форма серти, а сідзжӧ ведомствоса статистическӧй видзӧдан формаяс серти, кутшӧмъясӧс вынсьӧдӧ Министерство.
Учёт нуӧдан документъясӧн, кутшӧмъяслӧн подув вылын прӧверкаяс да налӧн бӧртасъяс йылысь мыччӧдъяссӧ пыртӧны статистическӧй видзӧдан формаясӧ, лоӧны прӧверка актъяс, эрдӧдӧм торкалӧмъяс бырӧдӧм йылысь предписаниеяс, административнӧй инӧд торкалӧмъяс йылысь сёрнигижӧдъяс, административнӧй инӧд торкалӧмъяс йылысь делӧяс административнӧя видлалӧмлӧн бӧртасъяс серти шуӧмъяс да мукӧд документ, кытчӧ пырӧны гӧгӧртас видзӧм йылысь оланпастэчас торкалӧмлысь бӧртасъяс дугӧдан да (либӧ) бырӧдан мераяс олӧмӧ пӧртӧм йылысь помшуӧмъяс, кутшӧмъясӧс эрдӧдӧма прӧверитігӧн.

Прӧверкаяс бӧрын босьтӧм мыччӧдъяс ӧтвывтӧм да статистическӧя видлалӧм подув вылын урчитӧм пӧрадокын збыльмӧдӧны гӧгӧртас видзан юкӧнын оланпастэчаслысь быть колана корӧмъяс збыльмӧдан состояние анализируйтӧм да ӧтув ва нуӧдан тэчас пыр ортсӧ ва лэдзӧм бӧрся экология боксянь дінмуын канму дӧзьӧрлысь окталун донъялӧм.

11. Дӧзьӧр нуӧдан органса чина йӧз, кодъясӧс уполномочитӧма збыльмӧдны дінмуын канму дӧзьӧр, лоӧны Коми Республикаса канму инспекторъясӧн гӧгӧртас видзан юкӧнын (водзӧ – дӧзьӧр нуӧдан органса чина йӧз). Дӧзьӧр нуӧдан органса чина йӧз лыддьӧгыс вынсьӧдсьӧ Министерстволӧн тшӧктӧдӧн да йӧзӧдсьӧ «Ӧтуввез» юӧртан да телекоммуникационнӧй везйын Министерстволӧн официальнӧй сайт вылын сійӧс вынсьӧдан лунсянь вит уджалан лун чӧжӧн.

12. Дӧзьӧр нуӧдан органса чина йӧзлӧн эмӧсь инӧдъяс, кутшӧмъясӧс урчитӧма «Ваӧн могмӧдӧм да ва нуӧдӧм йылысь», «Гӧгӧртас видзӧм йылысь», «Канму контроль (дӧзьӧр) да муниципальнӧй контроль нуӧдігӧн юридическӧй кывкутысьяслысь да асшӧр уджалысьяслысь инӧдъяс дорйӧм йылысь» федеральнӧй оланпасъясӧн. 

13. Юридическӧй кывкутысьяс, асшӧр уджалысьяс, граждана серти прӧверкаяс нуӧдігӧн дӧзьӧр нуӧдан органса чина йӧзлы колӧ:

1) ас кадӧ да тырвыйӧ збыльмӧдны быть колана корӧмъяс торкалӧмысь ӧлӧдӧм, сійӧс эрдӧдӧм да дугӧдӧм серти Россия Федерацияса оланпастэчас серти сетӧм уджмогъяс;

2) кутчысьны Россия Федерацияса оланпастэчасӧ, йӧзлӧн, кодъяс серти нуӧдӧны прӧверка, инӧдъясӧ да оланпас серти интересъясӧ;

3) нуӧдны прӧверкасӧ сылӧн мог серти сійӧс нуӧдӧм йылысь дӧзьӧр нуӧдан органса юрнуӧдысьлӧн тшӧктӧд подув вылын;

4) нуӧдны прӧверка сӧмын служебнӧй могъяс збыльмӧдігӧн, ветлӧмӧн прӧверка нуӧдігӧн — быть петкӧдлыны служебнӧй эскӧданпас, дӧзьӧр нуӧдан органса юрнуӧдысьлысь тшӧктӧд копия;

5) оз ков кутны юрнуӧдысьӧс, мӧд чина мортӧс либӧ юридическӧй кывкутысьӧс уполномочитӧм петкӧдлысьӧс, асшӧр уджалысьӧс, гражданинӧс, налӧн уполномочитӧм петкӧдлысьясӧс лоны прӧверка нуӧдігӧн да сетны юалӧмъяс серти гӧгӧрвоӧдӧмъяс, кутшӧмъяс йитчӧмаӧсь прӧвеританторкӧд;

6) сетны юрнуӧдысьлы, мӧд чина мортӧс либӧ юридическӧй кывкутысьӧс уполномочитӧм петкӧдлысьлы, асшӧр уджалысьлы, гражданинлы, сылӧн уполномочитӧм петкӧдлысьлы, кодъяс эмӧсь прӧверка нуӧдігӧн, юӧр да документъяс, кутшӧмъяс йитчӧмаӧсь прӧвеританторкӧд;

7) тӧдмӧдны юрнуӧдысьӧс, мӧд чина мортӧс либӧ юридическӧй кывкутысьӧс уполномочитӧм петкӧдлысьӧс, асшӧр уджалысьӧс, гражданинӧс, сылӧн уполномочитӧм петкӧдлысьӧс прӧверка бӧртасъясӧн;

8) эрдӧдӧм торкалӧмъяс серти примитӧм мераяс урчитӧм дырйи тӧд вылын кутны индӧм мераяскӧд торкалӧмъяс сьӧкыдлунлысь, налысь йӧзлӧн олӧмлы, дзоньвидзалунлы, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы), канмулӧн безопасносьтлы, природнӧй да техногеннӧй сяма виччысьтӧмторъяслы лоны вермана ӧпасносьтлысь лӧсялӧмсӧ, а сідзжӧ не лэдзны гражданалысь, сы лыдын асшӧр уджалысьяслысь, юридическӧй кывкутысьяслысь, инӧдъяс да оланпас серти интересъяс подулавтӧг дзескӧдӧмсӧ;

9) эскӧдны аслас вӧчӧмторъяслысь подулалӧмсӧ найӧс юридическӧй кывкутысьясӧн, асшӧр уджалысьясӧн, гражданаӧн обжалуйтігӧн Россия Федерацияса оланпастэчасӧн урчитӧм пӧрадокын;

10) кутчысьны прӧверка нуӧдан кадколастъясӧ, кутшӧмъясӧс урчитӧма «Канму контроль (дӧзьӧр) да муниципальнӧй контроль нуӧдігӧн юридическӧй кывкутысьяслысь да асшӧр уджалысьяслысь инӧдъяс дорйӧм йылысь» Федеральнӧй оланпасӧн;

11) оз позь корны юридическӧй кывкутысьлысь, асшӧр уджалысьлысь, гражданинлысь документъяс да мукӧд тӧдмӧг, кутшӧмъясӧс сетӧмыс абу урчитӧма Россия Федерацияса оланпастэчасӧн;

12) ветлӧмӧн прӧверка нуӧдӧм водзын юрнуӧдысьлӧн, мӧд чина мортлӧн либӧ юридическӧй кывкутысьӧс уполномочитӧм петкӧдлысьлӧн, асшӧр уджалысьлӧн, гражданинлӧн, налӧн уполномочитӧм петкӧдлысьяслӧн корӧм серти тӧдмӧдны найӧс административнӧй уджаланартса положениеясӧн, кутшӧмъяс серти нуӧдӧны прӧверкасӧ;

13) гижны прӧверкаяс серти учёт журналӧ прӧверка нуӧдӧм йылысь;

14) прӧверка нуӧдігӧн быть колана корӧмъяс серти торкалӧмъяс эрдӧдӧм дырйи урчитӧм пӧрадокын сетны мортлы, код серти нуӧдісны прӧверкасӧ, эрдӧдӧм торкалӧмъяс бырӧдӧм йылысь найӧс бырӧдан кадколастъяс индӧмӧн да (либӧ) йӧзлӧн олӧмлы, дзоньвидзалунлы лёктор, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы) лёктор вӧчӧмысь ӧлӧдӧм серти, канмулысь безопасносьт могмӧдӧм серти, природнӧй да техногеннӧй сяма виччысьтӧмторъясысь ӧлӧдӧм серти мероприятиеяс нуӧдӧм йылысь предписание, а сідзжӧ мукӧд мероприятиеяс нуӧдӧм йылысь, кутшӧмъясӧс урчитӧма федеральнӧй оланпасъясӧн;

15) урчитӧм пӧрадокын примитны эрдӧдӧм торкалӧмъяс бырӧдӧм бӧрся контроль серти, наысь ӧлӧдӧм серти, гражданалӧн олӧмлы, дзоньвидзалунлы лёктор, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы) лёктор лоны вермана вӧчӧмысь видзчысьӧм серти, канмулӧн безопасносьт могмӧдӧм серти природнӧй да техногеннӧй сяма виччысьтӧмторъяс лоӧмысь ӧлӧдӧм серти, сійӧ йӧзсӧ, кодъяс лэдзисны эрдӧдӧм торкалӧмъяссӧ, кывкутӧмӧ кыскӧм серти мераяс;
16) прӧверка нуӧдігӧн кӧ казялӧма, мый юридическӧй кывкутысьлӧн, сылӧн филиаллӧн, представительстволӧн, тэчас юкӧдувлӧн, асшӧр уджалысьлӧн, гражданинлӧн уджыс, наӧн зданиеяс, стрӧйбаяс, сооружениеяс, жыръяс, оборудование, татшӧмсяма объектъяс, транспорт средствояс уджӧдӧмыс, наӧн вӧчӧм да вузалӧм вузӧсыс (вӧчӧм уджъяс, сетӧм услугаяс) вермӧны веськыда вӧчны лёктор гражданалӧн олӧмлы, дзоньвидзалунлы лёктор, пемӧсъяслы, быдмӧгъяслы, гӧгӧртаслы, Россия Федерацияса войтырлӧн культура озырлун объектъяслы (история да культура памятникъяслы), канмулӧн безопасносьтлы, артмӧдны природнӧй да техногеннӧй сяма виччысьтӧмторъяс либӧ татшӧм лёкторсӧ вӧчӧма нин, дӧзьӧр нуӧдан органлы быть колӧ дзик пыр (индӧм лоӧмторъяс тӧдмалӧмсянь 24 часысь оз сёрджык) примитны лёктор вӧчӧмсӧ лэдзтӧм либӧ сійӧс дугӧдӧм серти мераяс, юридическӧй кывкутысьлысь, сылӧн филиаллысь, представительстволысь, тэчас юкӧдувлысь, асшӧр уджалысьлысь, гражданинлысь уджсӧ недыр кад кежлӧ дугӧдлытӧдз пӧрадокын, кутшӧмӧс урчитӧма Административнӧй инӧд торкалӧмъяс йылысь Россия Федерацияса кодексӧн, вузалӧмысь прӧдукция босьттӧдз, кутшӧм вермӧ вӧчны лёктор гражданалӧн олӧмлы, дзоньвидзалунлы да гӧгӧртаслы, да быдсикас лӧсялана ногӧн тӧдмӧдны гражданаӧс, а сідзжӧ юридическӧй кывкутысьясӧс, асшӧр уджалысьясӧс лёктор вӧчан грӧзлӧн эмлун да сыысь видзчысян ногъяс йылысь юӧрӧн.

14. Дінмуын канму дӧзьӧр серти мероприятиеяс нуӧдӧмсӧ корӧны экспертъясӧс, кутшӧмъясӧс аттестуйтӧма Россия Федерацияса Веськӧдлан котырӧн урчитӧм пӧрадокын, да экспертнӧй организацияясӧс, кутшӧмъясӧс аккредитуйтӧма аккредитация нуӧдан национальнӧй тэчасын аккредитация йылысь Россия Федерацияса оланпастэчас серти.
Экспертъяслӧн да экспертнӧй организацияяслӧн могмӧсъясысь мынтысьӧны, а сідзжӧ наӧн дӧзьӧр нуӧдӧм серти мероприятиеясӧ пырӧдчӧмкӧд йитӧдын вӧчӧм рӧскодсӧ бергӧдны Россия Федерацияса Веськӧдлан котырӧн урчитӧм пӧрадокын да мындаын.

15. Дӧзьӧр нуӧдан органса чина йӧзлысь помшуӧмъяссӧ, кодъяс збыльмӧдӧны дінмуын канму дӧзьӧр, вермӧны обжалуйтны административнӧй пӧрадокын да (либӧ) ёрдӧн индӧм пӧрадокын Россия Федерацияса оланпастэчас серти.

16. Дӧзьӧр нуӧдан органса чина йӧз, кодъяс збыльмӧдӧны дінмуын канму дӧзьӧр, кывкутӧны Россия Федерацияса оланпастэчас серти дінмуын канму дӧзьӧр збыльмӧдӧм кузя налы сетӧм уджмогъяс збыльмӧдтӧм либӧ абу колана ногӧн збыльмӧдӧм вӧсна.

